
A literatura do exilio entre 1936 e 1975: poesía, prosa e teatro.

O labor galeguizador emprendido pola editorial Nós e o Seminario de Estudos Galegos viuse truncado en xullo de 1936 polo levantamento militar do xeneral Franco. A partir desa data e ao longo de case corenta anos, o idioma galego sufriu unha implacábel postergación polo afán uniformizador do réxime, que pretendeu relegalo á condición de dialecto e facelo desaparecer por completo da vida pública.
Moitos intelectuais galeguistas sufriron a represión de maneira brutal, desde os que foron asasinados, coma Alexandre Bóveda ou Ánxel Casal, ata os que foron afastados das súas actividades profesionais, caso de Otero Pedrayo, ou os que acabaron por mudar as súas convicións nacionalistas pola ideoloxía franquista, coma Vicente Risco. Outros, como Castelao ou Rafael Dieste, conseguiron fuxir ao estranxeiro, salvando así a vida.
Deste xeito, durante os primeiros anos da Ditadura a literatura galega só puido ter continuidade en América. Os nosos intelectuais foron acollidos polas grandes colectividades de emigrantes que residían alí e onde xa existía unha importante actividade cultural en galego ou a prol de Galicia arredor das Casas de Galicia.Os principais países de acollida foron Arxentina, Uruguai, Venezuela, México e Cuba, sendo Bos Aires a cidade que recibiu un maior continxente.

O labor dos emigrados e exiliados diversificábase desde a actividade política, en contra da Ditadura e pola autonomía de Galicia, ata a cultural en todos os eidos:
- a creación de revistas, como Correo Literario, Galicia Emigrante, Saudade ou Vieiros;

- editoriais, como Nova, Atlántida ou Citania;

- coleccións literarias, como Hórreo e Dorna;

- coros, como o Orfeón Gallego;

- compañías de teatro, como o Teatro Popular Galego, creado por Eduardo Blanco-Amor, ou a Compañía Galega Maruxa Villanueva, dirixida por Varela Buxán;

- emisións radiofónicas, como Recordando Galicia, Galicia Emigrante, Sempre en Galiza...

A nómina de autores que desenvolveron toda ou gran parte da súa actividade literaria no exilio é ampla. Nela atopamos persoeiros centrais da nosa historia literaria, como Castelao, Dieste ou Blanco Amor, e outros de menor relevancia, como Emilio Pita, Luís Seoane, Lorenzo Varela, Ramón de Valenzuela, Ramón Suárez Picallo, Delgado Gurriarán, Silvio Santiago, Manuel Varela Buxán... todos os cales, en conxunto, mantiveron aceso o facho da nosa cultura e posibilitaron a continuidade entre o pasado e o futuro.

En canto a CASTELAO, foi na etapa do exilio cando escribiu a maior parte de Sempre en Galiza e tamén As cruces de pedra na Galiza. Asemade, as primeiras representacións de Os vellos non deben de namorarse producíronse en Buenos Aires.
EDUARDO BLANCO AMOR, ademais dun importante labor como conferenciante e autor teatral, publicou por primeira vez no exilio a que hoxe está considerada unha das obras cimeiras da nosa novelística, A esmorga.
Outra obra insigne da nosa literatura, Memorias dun neno labrego, de XOSÉ NEIRA VILAS, foi publicada en América antes ca en Galicia.

Pola súa parte, RAFAEL DIESTE desenvolveu un inxente labor como conferenciante e xornalista.

Citamos a continuación outros autores máis estreitamente ligados ao exilio:
No campo da poesía, destacaremos sobre todo o labor de Luís Seoane e Lorenzo Varela.

LUÍS SEOANE (Buenos Aires, 1910-A Coruña, 1979). Foi un dos creadores máis polifacéticos da nosa historia: pintor, deseñador, poeta, ensaísta, dramaturgo... Estudou Dereito en Santiago, cidade na que se formou a súa vocación artística e a súa ideoloxía galeguista e de esquerda. De volta a Galicia tras o exilio, en 1968, creou con Isaac Díaz Pardo o Laboratorio de Formas de Sargadelos.

Producción poética: Fardel do eisiliado, Na brétema, Sant-Iago, As cicatrices e A maior abondamento. Trátase dunha poesía dominada polo compromiso ético coa realidade social e humana de Galicia, abordando temas coma o exilio, a emigración ou o sometemento dos humildes en calquera época da nosa historia. No tocante ao estilo, acostuma usar versos longos de metro libre e sen rima.

LORENZO VARELA (La Habana, 1917-Madrid, 1978). Nacido na emigración, participou nas Mocedades Galeguistas. Na etapa do exilio, colaborou estreitamente con Luís Seoane.

Produción poética: Catro poemas para catro gravados e Lonxe. A poesía de Varela, condicionada pola experiencia persoal e pola vivencia de Galicia, combina distintos motivos, desde a poesía socialrealista de denuncia da opresión ata composicións de plenitude sensorial centradas na saudade da terra.

Dentro da narrativa, destacamos as figuras de Ramón de Valenzuela e Silvio Santiago.

RAMÓN DE VALENZUELA (Silleda, 1914-Sanxenxo, 1980). Antes da guerra foi mestre, colaborador do Seminario de Estudos Galegos e membro do Partido Galeguista. Estivo preso baixo o franquismo e condenado á morte. Ao conmutárselle a pena, fuxiu a Arxentina, onde se integraría na actividade cultural galeguista.

Produción narrativa: Non agardei por ninguén e Era tempo de apandar. Obras de marcado carácter autobiográfico, nas que domina a acción sobre a descrición, empregando técnicas do relato oral e retratando os personaxes con precisión e autenticidade.

SILVIO SANTIAGO (Vilardevós, 1903-Compostela, 1974), autor do libro de relatos Vilardevós, onde presenta unha visión nostálxica da súa terra natal vista desde a distancia do exilio, e a novela O silencio redimido, obra autobiográfica a medio camiño entre a novela e o libro de memorias.

Como autores relevantes de teatro citaremos a Varela Buxán, Blanco Amor e Luís Seoane.

MANUEL VARELA BUXÁN (A Estrada, 1909-1986) é autor de numerosos textos, entre os que destacan O ferreiro de Santán, O cego de Fornelos e Taberna sen dono, un teatro de carácter costumista con fórmulas de crítica social propias da dramaturxia rexionalista.

EDUARDO BLANCO AMOR (Ourense, 1897-Vigo, 1979), un dos grandes novelistas das nosas letras, escribiu unha serie de pezas de carácter cómico, de gran forza expresionista, que conectan coa tradición do teatro popular e ruralista que pretende gustar a un público amplo. Foron recollidas en dous volumes, Farsas para títeres e Teatro pra a xente.

LUÍS SEOANE (Buenos Aires, 1910-A Coruña, 1979) será quen ofreza propostas máis audaces, afíns á escena europea do momento, na súa obra A soldadeira, drama histórico con mestura do tempo mítico para recrear os problemas do presente

